
Таатта улууhун Уус-Тааттатаа5ы "Харыйачаан" о5о саадын 

иитээччитэ Скрябина Алёна Яковлевна 

 

Баай Байанай 

  бэлэмнэнии бѳлѳххѳ Байанай ыйыгар аналлаах аралдьытыы сценарийа 

 

Сахалыы таҥастаах о5олор, тѳрѳппүттэр, үлэhиттэр тѳгүрүччү олороллор. 

Ыытааччы:  Нѳрүѳн-нѳргүйүҥ, 

                       Күндү ыалдьыттар! 

                       Бука барыгытын 

                       Хара тыа эйгэлээх 

                       Барылыы кэскил,              

                       Баай барыылаах 

                       Байанай бырааhынньыгынан 

                       Итиитик-истиҥник 

                       Э5эрдэлиирбин кѳҥүллээҥ. 

 

Үҥкүү «Хотугу үҥкүү»  (Хотугу таҥастаах о5олор үҥкүүлээн киирэллэр). 

 

Ыытааччы: Байанай-үүс-киис таҥастаах аарыма кырдьа5ас о5онньор, баай 

хара тыа баhылыга, булт иччитэ. Булчут Байанайы аахайбат, сэниир 

буолла5ына булдуттан кураанах тѳннѳн кэлиэн сѳп. Аны бултаабыт булдуттан 

дьонугар-сэргэтигэр бэрсибэтэ5инэ, Байанай кыыhырар, оччо5уна булчут эмиэ 

халтай хаамыан сѳп. 

    Байанай олус аhыныгас. Кини дьоҥҥо үксүгэр быстар-охтор, ѳлѳр-хаалар 

күннэригэр ѳрүhүлтэ буолар, баай хара тыа булдуттан ѳлгѳмнүк бэрсэр эбит 

(Байанайы слайдка кѳрдѳрүү). 

 

Хоhоон "Байанай" (уопсай хоhоон) 

                                               Күлүмүрдүүр хаары кэhэн 

                                               Үрүҥ кѳмүс кѳбүѳргэ 

                                               Киммит оргууй хаамыталыай 

                                               Кыыл табаны үѳрдүѳ5эй? 



                                                                    Байанай, Байанай аар тай5а хаhаайына! 

                                                                    Байанай, Байанай бар5а баай баhылыга! 

                                               Хардаҥ эhэ олбохтору 

                                               Киммит маннык тэлгэтиэй? 

                                               Хара ыар5а талахтары 

                                               Ким куула5а үүннэриэй? 

                                                                    Байанай, Байанай аар тай5а хаhаайына! 

                                                                    Байанай, Байанай бар5а баай баhылыга! 

                                              Кыhыл саhыл уор5атынан 

                                              Ким сирбитин үллүйүѳй? 

                                              Сап-саhархай отторунан 

                                              Киэҥ кырдалы толоруой? 

                                                                    Байанай, Байанай аар тай5а хаhаайына! 

                                                                    Байанай, Байанай бар5а баай баhылыга! 

                                              Куобах түүтэ банаардары 

                                              Ким үѳттэргэ иилтэлиэй? 

                                              Нарын намчы умнастары 

                                              Ньуолах түүнэн киэргэтиэй? 

                                                                    Байанай, Байанай аар тай5а хаhаайына! 

                                                                    Байанай, Байанай бар5а баай баhылыга! 

                                              Остуоруйа дойдутугар 

                                              Ким эйиигин сирдиэ5эй? 

                                              Чэрэҥэлиир туртастары 

                                              Ким эйиэхэ кѳрдѳрүѳй? 

                                                                    Байанай, Байанай аар тай5а хаhаайына! 

                                                                    Байанай, Байанай бар5а баай баhылыга! 

 

Ыытааччы: Биhиги эмиэ Байанай о5олорун таптыыбыт, харыстыыбыт. 

Кинилэр тустарынан хоhооннору истиэ5иҥ эрэ. 

      1. Эhэ.   

      2. Саhыл     

      3. Бѳрѳ.                                  

      4. Тайах.    

      5. Таба.                                

      6. Куобах.     

      7. Тииҥ.  

     (бэлэмнэнии бѳлѳх уолаттара мааскалаах аа5аллар). 

Ырыа «Ат туhунан ырыа» (уопсай ырыа) 

 

Ыытааччы: Аны о5олор Байанай маанылаах о5олорун туhунан кэпсиэхтэрэ: 

      1. Кыталык.       

      2. Туруйа.       

      3. Чыычаахтар.       



      4. Улар.        

      5. Тонсо5ой.       

      6. Кэ5э.  

      (бэлэмнэнии бѳлѳх кыргыттара мааскалаах аа5аллар). 

Ыытааччы: Хас биирдии булчут, ону таhынан ким ба5арар тыа5а сылдьан 

ыhыытыа-хаhыытыа,  оту-маhы алдьатыа, кыылы-сүѳлү мээнэ ѳлѳрүѳ суохтаах. 

Бултуу барыан иннинэ булчут хайаан да аал уоту аhатан, тыа5а тиийэн тыа 

иччитин Байанайы күндүлээн бэйэтин үтүѳ сыhыанын кѳрдѳрѳр эбит. 

 

Уолаттар толорууларыгар «Баай Байанайтан кѳрдѳhүү» үҥкүү. 

 

Ыытааччы: Бүгүн, о5олор, биhиги былыргы саха ыалыгар ыалдьыттыахпыт. 

Ѳбүгэ үгэhигэр үѳрэниэхпит. 

Инсценировка. 

Саха бала5ана, кѳмүлүѳк оhох. Оhох иннигэр булчут о5онньор турар. 

Эмээхсинэ арыы оҥорор, о5олоро оонньуу сылдьаллар. Булчут бултуу 

барардыы тэринэр, булт тэрилин о5олоругар кэпсии-кэпсии хомунар.  

    Булчут: «Дьэ, мин тыа5а бултуу бараары гынным. Баай хара тыабар тахсыам 

иннинэ аал уоппун аhатыа5ым». 

О5олор остуолга хабылыктыы олороллор. Ийэлэрэ чаанньыгын уокка уурар. 

    Ийэ: Били а5абыт тугу бултуйан кэлэрэ эбитэ буолла. 

    Кыыс: Биhиги а5абыт айыл5аны олус таптыыр, харыстыыр. Онтон айыл5а 

эмиэ үчүгэй майгылаах дьону сѳбүлүүр. Байанайа үчүгэй булду бэлэхтиирэ 

буоллар. 

   Уол: (омунурар) Урут а5абыт эhэни бултаабыта дии! 

    Ийэ: Кэбис аатын ааттаама! Эhэ диэтэххэ кыыhырар үhү. Тыатаа5ы, эбэтэр 

кырдьа5ас диэ. 

Эмискэ ааны тоҥсуйан лиhиргэтэллэр. Дьиэлээхтэр сэрэхичийэллэр. 

    Ийэ: Ким кэллэ5эй? Хата үѳрүү буолаарай? Кимҥиний? Киhи буоллаххына 

киир, абааhы буоллаххына аас. Сымыыттаа5ар бүтэй, балыктаа5ар кэлэ5эй 

дьоммут. 



Булчут үѳрбүт-кѳппүт саҥата: 

            Бала5ан тутуу, Барылыы кэскил 

            Баай барыылаах эhэ5ит кэлэн турабын. 

            Кырдьа5аскытын билэммин, 

            Кыаммаккытын таайаммын, 

            Кылааннаах түүлээх 

            Кэhиилэнэн кэллим! hа – hа –hа! 

    Ийэ: Уруй-тускуо! 

    О5олор: Уруй-тускуо Үѳрүү буолбут! 

    Ийэ: Тыый эhэкээммин аhата охсуом. (уокка арыы биэрэр) 

           Баай Барыылаах тойон эhэм 

           Ара5ас илгэнэн айах тутабын, 

           Аал уоппун, алаhа дьиэбитин 

           Анааран аас. hа –hа –hа! 

Бала5ан аанын аhар. Кыhыл саhылга куобах бэргэhэни бүрүннэрэн булчут 

киирэр. Эмээхсин былаатынан сабан кэтэ5ириин ороҥҥо уурар. 

    Ийэ: Саhыл киирбит сирин билиэ суохтаах, биллэ5инэ аны бу дьиэ 

булчуттарын тумнар буолуо. 

    Булчут: Байанай кѳрү-нары сѳбүлүүр, ол иhин кинини күлэн-үѳрэн, 

үчүгэйдик туттан кѳрсѳллѳр. 

            Биhиги эмиэ үѳрүѳ5үҥ, 

            Байанайбытын алгыы 

            Күhүгүрээн күлүѳ5үҥ, 

            Күллэрэстээн биэриэ5иҥ. (hа –hа –hа) 

Эмээхсин хаҥас диэкиттэн үтэhэлээх эт а5алан биэрэр. 

      - Бу таhаараа ыалбыт Мэхээстээх бултаабыттар. Биhиэхэ кэhиилэрин 

киллэрбиттэр. (эти кырбыыр) 

    О5онньор: Дьэ бу үчүгэй үѳрүүлээх кэhии эбит. 

    Тыатаа5ыны бултаабыт киhи бѳhүѳлэк ыалыгар барытыгар бэрсэр. Маны 

быhа5ынан быhан «Хоох» дии-дии сииллэр. Ол аата: «Эhэ этин мин сиэбэтим, 



суор-тураах сиэтэ», - диэн. Бу аспытынан дьону күндүлүѳххэ. (саала5а баар 

о5олору, ыалдьыттары күндүлүүллэр, бары «Хоох» дии-дии сииллэр) 

 

Ыытааччы: - Дьэ, билигин, о5олор, Байанай үгэhин тѳhѳ билэргитин 

билиэхпит. Сѳп эппиэт буолла5ына, Байанай ойуутун бэлэхтиэхпит. 

      Викторина: 

1. Бултуу барыах иннинэ булчуттар тугу гыналлар? Эппиэт:Сѳhүргэстээн 

олорон, эhэкээни аhаталлар, алаадьы биэрэллэр, ньуоскунан арыы 

куталлар. 

2. То5о эhэкээни аhаталлар? Эппиэт: Байанайтан кѳрдѳhѳн «Мин 

наадыйарбар эрэ бэрис. Ойууру, кыылы, кѳтѳрү харыстыам, үгэстэри 

кэhиэм суо5а», - диэн. 

3. Булчут бараары гынна5ына дьоно туох диэн алгыахтаахтарый? Эппиэт: 

«Илии тутуурдаах, ѳттүк харалаах кэлээр», - диэн. Ол булчукка 

кѳмѳлѳhѳр, күүс-күдэх эбэр эбит. 

4. Бултаах кэллэ5инэ, дьонноро хайдах кѳрсѳллѳрүй? Эппиэт: Үѳрэн-кѳтѳн, 

айдааран кѳрсүѳхтээхтэр. Булду таҥаhынан саба быра5ан киллэрэллэр. 

Кини ханна кэлбитин билиэ суохтаах. Тумсун арыынан биhэллэр, 

эhэкээни аhаталлар. Ол аата Байанайга махтаналлар. 

5. Булт сэбин-сэбиргэлин хайдах харыстыыллар? Эппиэт: Бултка сыhыана 

суох киhи тыыппат. О5о оонньообот. Үрдүнэн атылламмат. 

6. Тыатаа5ы этин сииллэригэр туох дииллэрий? Эппиэт: «Хоох», - дииллэр. 

Ол аата: «Мин сиэбэтим, суор-тураах сиэтэ», - дииллэр. 

Ыытааччы:  Чэ, эрэ, о5олор, 

                       Хара тыа эйгэлээх 

                       Барылы кэскил, 

                       Баай барыылаах 

    Байанай бырааhынньыгын түмүктүүр кэммит кэллэ. Инникитин да5аны урут 

олохтоммут үтүѳ үгэстэрбитин умнубакка, Баай барыылаах Байанай маанылаах 

о5олорун – үүнээйини, кыыллары-кѳтѳрдѳрү харыстаан-маанылаан 

сылдьыахха. 

